
Euskalerria-ren 

atzeratasunaren iritzak 

Uste oker batzuen zuzenketariari buruz 

Berriz ere kritika gisan ari naiz. 
Euskaldunak zibilizazioan oso be-
randu sartu ziran iritzia anitz za-
baldua dago. Unamuno bera ere 
uste orrekin bizi zan, Euskalerriko 
seme jakintsua izanarren. Ta adi-
bide ona degu, jakin geneaan ika-
sien artean ere uts aundiak egiten 
dirala. 

Uste det, Euskalerria, beti joan 
dala Europako sarkaldearen giroari 
lotuta. Unetan atzerago eta unetan 
aurreratxuago, baña belaunik-be-
laun Jarraitu duala garaian-garaiko 
aurrerapeneri. Arriaroan, Franko-
kantauri kulturaren biotzean arki-
tzen zan gure erria. Eta, Dordo-
ñatik Asturiasera dijoan katean, 
anitz arzulo ditugu arri-tresna, di-
buju ta pintura, giza-ezur, lurrezko 
ontzi, eta abarren agiriak dituzte-
nak. Beraz orduango euskaldunak 
ere bazituzten ingurukoekin ar-
emanak. Gañera, zeguru asko, ber-
diñak ez baziran ere, antzerako iz-
kuntzetan mintzatuko ziran Arri-
aroko garai artan. 

Unetan atzerago gelditu baziran 
ere, beste erriak bezela sufritu zi-
tuzten auzoko menderatzallen go-
ra-berak. Erromatarrak sartu zira-
na ez dago dudarik. Ta aiek, men-
deratzalle baño geiago izan ziran 
meatzen probetxu billa etorriak. 
Oyartzungo Arditurriko meaztegie-
tan da ezagun. Eta, bear bada, 
aiengandik ikasi zituzten euskaldu-
nak burniaren lanak. Ordurarte, 
artzaintza eta, bear bada, labora-
ritzara. eizarekin batean, geiago 
emanak. Ta, arrezkero, besteen 
martxan ibilli dira, gutxi-gora-bera. 
Baña, ala ere, zenbait jakitunek 
utsegite aundiak izan dituzte Eus-
kalerriari buruz, Beti, erri atzera-
tua balitz bezela. 

Erri atzeratuaren uste ori, geien-
bat ere, mintzairaren bereizkuntza-
tikoa da. Beste izkuntza bat izatea 
gaitik ar-emanetarako almenik ez 
baluke bezela. 

Adibidez, oraintzu egin diran bi 
uts salatuko ditut. Uts oiek aurre-
tiko beste uts batzuetan dituzte 
beren iturburuak. Esan degun be-
zela, Unamuno bera ere, uste orre-
tan erori zan. 

Euskaldunak berandu egin omen 
ziran kristau. Arri-aroa itxas-er-
tzean bakarrik izan omen zan, t a 
abar. Lakarra-k 1956-an Urkixo 
Mintegian egin zuan itzaldi batean 
zion, Bizkai-Gipuzkoetan etzala 
ezagutu erlijiorik erromaniku ga-
raian, Naparruan eta Araban ba 
omen zan Erdi-aroan, baña ez bes-
te probintzi oietan, (lan au argita-
ratua izan zan Vasconia Medieval, 
historia y filología Izanarekin). 

Lakarra jauna oso jakituna da 
kontu orretan, baña penagarria 
gure probintziauen agiriak ez eza-
gutu bearra. Leniz ibarrean zen-
bait erromaniku agiri daude ta 

uste izan da Arabako inpluentzia 
zala. Baña, Leniz-tik Gazteizera 
bitartean ezta beste erromaniku 
agiririk, zerbait aparte dauden Le-
gutianoko inguruko ermita bat eta 
Elosuko San Migelen eleizaren atea 
izan ezik. Azken au ez zan ezagu-
tzen erromaniku bezela neuk gaz-
teiztarreri aitzen eman arte. Ta, 
oraindik izan ditzake ezagutzen ez 
danen bat, Gipuzkoan edo Bizkaian 
izan ditzakean bezela. Baña, Deba 
ibarretan bertan, Leniztik aparte, 
Oñatin, Eibarren eta Astigarribian 
arkitu dira erromaniku agiriak. 
Gero, Irunen, Pasain, Tolosan, Al-
bizturren, Itxason, Berastegin, El-
duayenen, Uurnietan eta abar, Be-
raz, Gipuzku guzian zabaldurik di-
ra arkeoloji testigantzak. On Ma-
nuel Lekuonak ederki zion bezela, 
"Egan" aldizkarian, gure probin-
tziak, eleiza oso bat billatzen ez 
bada ere, bai, naikoa egiri dudarik 
ez izateko erromanikoa asko zabal-
dua zegoala. 

Bizkaian berriz, Bakioko San 
Pelayo eleiza, guziz erromanikoa 
da, eta Bakio Arabatik eta. batez 

ere, Naparruatik oso urruti dago, 
aien inpluentziakoa dala uste iza-
teko. 

Baña, oraindik aurrerago joan 
genezake. Zalantzak aldentzeko, 
emen dezute Astigarribiako eleiza-
ren leio visigotikoaren fotografi 
bat. Berari buruz, lan bikain bat 
argitaratu zuan "Boletin" Amigos 
del Pais-koan Lekuonak (ikusi, 
igazko irugarren zenbakian 193/199 
orrialdeak). Baita era berdiñeko 
bataio-ponte bati (ikusi "Egan" 
1960, 3-6 zenbakian. 177/181 orrial-
deak). Bataio-ponte ori Ormaizte-
gin arkitzen da. 

Bilboko Museoan ere bada visi-
gotiku pitxartxo bat Mañariko Itu-
rrieta arzuloan billatua (ikusi, Agi-
rre Andrés-en Materiales Arqueo-
lógicos de Vizcaya-ren 206-garren 
orrialdea). Agiri oiek ba ote dute 
beste esplikaziorik? 

Jakiña, erlijioa, garai aietan una 
batzuetan finkaturik egoteak esan 
nai ez duana, denean zabaldua 
egoala eta Euskalerri guzi-guzia za-
la kristau. Baña era berdiñean dau-
de gañerako erriak ere. Asturias-
en, adibidez, Naranco-ko eleiza da-
goalata Asturias guzia kristau zala 
pentsatu bear al degu? 

Berdintsua da Maluquer-i gerta-
tu zitzaiona. Maluquer de Montes 
arkeologu famatuak ere, Las co-
munidades Prehistóricas alavesas y 
sus problemas izenezko itzaldi bat 
eman zuan Gazteizen, geroago "Bo-
letin de la Institución Sancho El 
Sabio"-ren lenbiziko aldizkarian 
argitartua (1957-garren urtean). 

Bertan zion, Araban, ondorengo 
Ariri-aroa bakarrik ezagutu zala, 
lenengoa ezetz. Au da. Paleolitikoa 
ez zala izan; neolitikoan asi zala, 
Araban, gizonaren sorkundea. 

Maluquer-ek anitz daki arkeolo-
jiari buruz, baña ez ordea Arabako 
arkeolojiatzaz. Berak uste zuen 
Araban etzala arkitu gizonaren bi-
zitzan agiririk ar-zuloetan, Baña 
urte asko lenago, Barandiaran-ek 
arkitu zituan troglodita urratzak 
Murua aldeko Mairulegorretako 
Kobatxon eta Arrillor-en. Eta, ori 
naikoa ez bazan, arrezkero, Juka-
noko Solakueban aintziñako pintu-
rak ere arkitu dira (ikusi, "Muni-
be" 1961-eko lenengo zenbakiaren 
45 orrialdea). Beraz, aurretiko 
Arriaroa ere bada Araban, eta abe-
ratsa gañera. 

Dabillenari gertatzen zaizkion 
utsak dira. Ta, uts oiek, esan de-
dan bezeLa, gure erriak ingurukoe-
kin, izkuntzaz eta folkloretzaz duan 
desberdintasunean dituzte beren 
iturburuak. Euskaldun basatiarra-
ren iritzia asko zabaldua dago zen-
bait jakitunen artean eta urteak 
bearko dira ori uxatzen. Ez jakin, 
Aymerico Picaud berari ere etzi-
tzaion orrelako zerbait gertatu. In-
guruko erromantze izkuntzen on-
duan, gurea basatiarra idurituko 
zitzaion noski Ta, denbora aietan 
ez zan arritzekoa, oraindik denbo-
ra asko ez dala ere, nor eta Orte-
ga y Gasset-ek ere ez bai zuan us-
te asko obea gure izkuntzari buruz. 

Gauza batzuetan jakitun iza-
teak ez du esan nai danean maixu 
dala. Menendez Pelayo-ri ere ori 
bedori gertatu zitzaion Azkoitiko 
zalduneri buruz. 

Ezta, nik emen diodanak ere, 
eztu esan nai euskaldunak besteak 
baño geiago edo obeagoak geranik; 
ez geiago eta ez gutxiago, ez txa-
rragoak eta ez obeak, beste era ba-
teko erri bat baizik. Errien bereiz-
kuntza ez dute egiten mugak, ez 
eta ere gizonak, izakerak baizik 
Ta, guk, txarragoak edo obeagoak, 
geure izakerak ditugu. Ta, iñor 
despreziatzeke, geureari eutsi bear 
diogu, besteen onak geureganduz 
bat dala. 

Orregaitik, gutxi balio du aurre-
tikoak zer ziran. Zer geran da ba-
liozkoa. Erri baten jaiotzeak ez du 
meriturik. Ez gera jaiotzen gure 
borandatez. Orregaitik, beste errie-
takoak errespetatu bear ditugu, be-
reri gu errespetatu eragiñaz. Ordu 
larri auetan ere. ez gera aiztu bear, 
denok degula bizi izateko eskubi-
dea. 

Aipatu ditudan jaun oien azal-
penak etziran gure irañez, baizik 
ez ezagutzeak eraman zituan or-
tara. Uste okerren iturburuak al-
kar obeto ez ezagutzetik datoz. Ta 
maitatzeko ongi ezagutzea bezela-
korik ezta. Menperatzalleak beti 
arkituko dituzte etsaiak. Orregai-
tik. erri ta gizon menperatzeko 
erak amor ematen ez duten artean, 
ezta Izango pakerik, ez eta egiazko 
maitasunik. Eta bai edozertariko 
kalteak, nornai uste okerrera era-
mateko. 

